
KOʻZDAN KECHIRISH JARAYONI VA NATIJALARNI 
QAYD ETISH BILAN BOGʻLIQ MUAMMOLAR TAHLILI

Imomnazarov Alisher Hasanovich,
Oʻzbekiston Respublikasi Huquqni muhofaza qilish akademiyasi 

mustaqil izlanuvchisi
ORCID: 0009-0001-3750-1437

e-mail: donidavr33@gmail.com

Annotatsiya. Ushbu maqolada jinoyat protsessida muhim ahamiyatga ega boʻlgan koʻzdan 
kechirish jarayoni va uning natijalarini qayd etish bilan bogʻliq muammolar tahlil qilingan. Maqolada 
koʻzdan kechirish bayonnomasini tuzish tartibi, uning tarkibiy qismlari va mazmuni batafsil koʻrib 
chiqilgan. Muallif bayonnomaning kirish, asosiy va yakunlovchi qismlarini alohida tahlil qilib, har bir 
qismda aks ettirilishi lozim boʻlgan maʼlumotlarni keltirgan. Shuningdek, maqolada koʻzdan kechirish 
bayonnomasini tuzishda yuzaga keladigan muammolar, xususan, bayonnomaning qiyin oʻqilishi, unda 
yetarli maʼlumotlarning mavjud emasligi, jinoyat izlarining toʻliq tavsiflanmasligi, koʻzdan kechirilgan 
hududning notoʻgʻri izohlanishi, maʼlumotlarning koʻzdan kechirishdagi real harakatlar ketma-ketligi 
bilan mos kelmasligi kabi holatlar tanqidiy tahlil qilingan. Muallif oʻz xulosalarida bayonnomaga 
u imzolangandan soʻng oʻzgartirish va qoʻshimchalar kiritish mumkin emasligini qonunchilikka 
kiritishni taklif etgan. Shu bilan birga, koʻzdan kechirish bayonnomasini tuzishda yuzaga keladigan 
muammolarning oldini olish maqsadida bayonnomani uch qismga boʻlib tuzish zarurligini taʼkidlagan. 
Maqolada keltirilgan tahlil va xulosalar jinoyat-protsessual qonunchilikni takomillashtirish hamda 
amaliyotda koʻzdan kechirish bayonnomasini sifatli tuzishga xizmat qiladi. 

Kalit soʻzlar: koʻzdan kechirish, bayonnoma, dalillarni qayd etish, hodisa joyi, tergov harakati, 
jinoyat izlari, protsessual hujjat.

АНАЛИЗ ПРОБЛЕМ, СВЯЗАННЫХ С ФИКСАЦИЕЙ ПРОЦЕССА И РЕЗУЛЬТАТОВ 
ОСМОТРА

Имомназаров Алишер Хасанович,
самостоятельный соискатель Правоохранительной  академии Республики Узбекистан

Аннотация. Данная статья представляет собой глубокий анализ проблем, связанных с 
фиксацией процесса и результатов осмотра, имеющего большое значение в уголовном процессе. В 
статье подробно рассматриваются порядок составления, структурные компоненты и содержание 
протокола осмотра. Автор отдельно анализирует вводную, основную и заключительную части 
протокола, подробно перечисляя информацию, которая должна быть отражена в каждой 
части. В статье также критически проанализированы проблемы, возникающие при составлении 
протокола осмотра, в частности: затруднение при прочтении протокола, отсутствие в нём 
достаточных данных, неполное описание следов преступления, неправильная интерпретация 
осмотра территории, несоответствие данных реальной последовательности действий при 

осмотре. В своих выводах автор предлагает внести в законодательство норму о невозможности 
внесения изменений и дополнений в протокол после его подписания. Также автор подчёркивает 
необходимость разделения протокола осмотра на три части с целью предотвращения проблем, 
возникающих при составлении протокола. Представленный в статье анализ и выводы послужат 
совершенствованию уголовно-процессуального законодательства и качественному составлению 
протокола осмотра на практике.

Ключевые слова: осмотр, протокол, фиксация доказательств, место происшествия, 
следственное действие, следы преступления, процессуальный документ.

ANALYZING ISSUES RELATED TO THE REVIEW PROCESS AND 
RECORDING THE RESULTS

Imomnazarov Alisher Khasanovich,
Independent researcher at the Law Enforcement Academy 

of the Republic of Uzbekistan

Abstract. This article analyzes the problems associated with the process of inspection and recording of its 
results, which are relevant in criminal proceedings. The article analyzes in detail the procedure for drawing up 
the inspection report, its components, and its content. The author separately analyzed the introductory, main, 
and final parts of the report and presented the information that should be reflected in each part. The article 
also critically analyzes the problems arising in the preparation of the act of inspection, in particular, difficult 
reading of the act, lack of sufficient information, incomplete description of traces of crime, misinterpretation 
of the inspected area, and the fact that the information does not correspond to the sequence of real actions 
during the inspection. In his conclusions, the author proposed to include in the legislation a provision on the 
impossibility of making amendments and additions to the protocol after its signing. At the same time, he 
emphasized the need to divide the report into three parts in order to avoid problems that may arise during the 
preparation of the inspection report. The analysis and conclusions presented in the article serve to improve the 
criminal procedure legislation and create a quality review report in practice.

Keywords: inspection, report, recording of evidence, crime scene, investigative action, traces of crime, 
procedural document.

Kirish
Koʻzdan kechirish jarayoni va uning nati-

jalarini qayd etish jinoyat protsessida muhim 
ahamiyatga ega boʻlib, bu masala dolzarb hi-
soblanadi. Jinoyat ishlarini yuritishda hech 
bir dalil qayd etilmasdan turib, muayyan 
kuchga ega boʻlmaydi. Jinoyat-protsessual 
qonunchilik va sud-tergov amaliyoti jinoyat 
ishini yuritishning isbot qilish jarayoni faqat-
gina tegishli tartibda qayd qilingan dalillarga 
asoslanishini nazarda tutadi.

Maqolaning maqsadi koʻzdan kechi-
rish jarayoni va natijalarini qayd etish bilan 
bogʻliq muammolarni tahlil qilish, koʻzdan 
kechirish bayonnomasini tuzish tarti-
bi, uning tarkibiy qismlari va mazmunini 
oʻrganishdir.

Material va metodlar
Tadqiqot ishida qiyosiy-huquqiy va sta-

tistik tahlil, umumlashtirish, induksiya va de-
duksiya metodlaridan foydalanildi. 

Tadqiqot natijalari
Jinoyat protsessida koʻzdan kechirish ins-

tituti muhim ahamiyatga ega boʻlib, jinoyat 
ishlarini yuritish, xususan, isbot qilish jara-
yonida eng koʻp qoʻllanadigan protsessual ha-
rakatlardan biridir. Mazkur institutning tub 
mohiyati va yuridik tabiatini anglash uchun, 
avvalo, “koʻzdan kechirish” tushunchasiga be-
rilgan ilmiy-huquqiy taʼriflarni koʻrib chiqish 
maqsadga muvofiq.

Milliy qomusiy adabiyotlar, xususan, 
Oʻzbekiston yuridik ensiklopediyasiga koʻra, 
koʻzdan kechirish deganda, jinoyat izlari, ash-

yoviy dalillar topish, hodisa sodir boʻlgan va-
ziyat va ish uchun ahamiyatli boʻlgan boshqa 
holatlarni aniqlashtirish maqsadida surishti-
ruvchi, tergovchi yoki sud tomonidan hodisa 
sodir boʻlgan joyni, murdani, hayvonlarni, te-
varak-atrofni, binolarni, narsalar va hujjatlar-
ni koʻzdan kechirish tushuniladi [1, 274-b.].

Sh. Farmonov va N. Qoʻshayevlar tomoni-
dan berilgan taʼrifga koʻra, koʻzdan kechirish 
– jinoyat izlari, ashyoviy dalillarni topish, ho-
disa sodir boʻlgan vaziyat va ish uchun aha-
miyatli boʻlgan boshqa holatlarni aniqlashti-
rish maqsadida surishtiruvchi, tergovchi yoki 
sudning hodisa sodir boʻlgan joyni, murdani, 
hayvonlarni, tevarak-atrofni, binolarni, nar-
salar va hujjatlarni koʻzdan kechirishdan ibo-
rat boʻlgan tergov harakatidir [2, 347-b.].

Fikrimizcha, mazkur taʼrifda koʻzdan ke-
chirish tushunchasining mazmunini ochib 
berishda faqatgina Jinoyat-protsessual ko-
deksining 135-moddasini bayon etish bilan 
cheklanilgan va tushunchaning mazmuniga 
yetarlicha izohlab berilmagan.

Xorijlik olimlardan A. Vasilyevning 
taʼkidlashicha, koʻzdan kechirish deganda, 
obyektlarni tadqiq etish (oʻrganish) va ji-
noyatning moddiy izlarini aniqlash maqsa-
dida tergovchining shaxsan oʻzi tomonidan 
ushbu obyektlarni idrok etish tushuniladi 
[3, 18-b.].

Koʻzdan kechirish tushunchasini 
taʼriflashda uni jinoyat izlari bilan bogʻlagan 
holda talqin etishga oid yondashuv 
A. Vasilyevdan tashqari boshqa olimlar to-
monidan ham ilgari surilgan. Xususan, S. Kur-
batova va T. Shkodinalarning fikricha, har 
qanday koʻzdan kechirish amaliyoti “izlar” tu-
shunchasi bilan bogʻliq [4, 62-b.]. 

R. Belkinning taʼkidlashicha esa har bir ji-
noiy harakat atrof-muhitdagi oʻzgarishlarni 
keltirib chiqaradi. Izlar esa jinoiy harakatlar-
ning moddiy jihatdan namoyon boʻlishi hi-
soblanadi [5, 43-b.].

Protsessualist olimlardan A. Xrepkovning 
fikricha, koʻzdan kechirish tergov harakatini 
amalga oshirish jarayoni va uning natijalarini 

qayd etish oʻzaro bogʻliq boʻlgan ikkita, ya’ni 
koʻzdan kechirishni qayd etishning protses-
sual va kriminalistik tomonlariga ega. 

Olim, shuningdek, koʻzdan kechirishning 
borishi va natijalari jinoyat-protsessual qo-
nun normalariga toʻliq amal qilgan holda 
amalga oshirilishi hamda ushbu jarayon-
da biror-bir qonunbuzarlik holatlariga yoʻl 
qoʻyilmasligi kerakligini ham alohida ta’kid-
laydi.

Kriminalistik tomondan esa koʻzdan ke-
chirishning qayd etilishi ushbu jarayonni 
tashkillashtirishda kriminalistik usullardan 
foydalanish, yaʼni koʻzdan kechirish tartibini 
belgilash, muayyan jinoyat va vaziyatdan ke-
lib chiqib, tegishli usullar tanlash va qoʻllash 
hamda oʻsha tartibga rioya qilgan holda, 
koʻzdan kechirishning borishi hamda natija-
larini qayd etishni nazarda tutadi [6, 181-b.].

Yuqoridagi fikrga qo‘shilish mum-
kin. Chunki barcha tergov harakatlari kabi 
koʻzdan kechirish tergov harakati ham amal-
ga oshirish xususiyatlariga koʻra protsessual 
hamda kriminalistik jihatlarni oʻzida namo-
yon etadi. Shu kabi koʻzdan kechirish jarayo-
ni va uning natijalarini qayd etish ham prot-
sessual va kriminalistik jihatlarga ega.

Koʻzdan kechirish jarayoni va uning nati-
jalarini qayd etishning protsessual jihatlarini 
tahlil qiladigan boʻlsak, milliy jinoyat-prot-
sessual qonunchiligimizda dalillarni qayd 
etishning ikki usuli belgilangan: dalillarni ba-
yonnomada qayd etish hamda dalillarni qayd 
etishda yordamchi usullar. 

Xususan, Oʻzbekiston Respublikasi Jino-
yat-protsessual kodeksining 90-moddasi da-
lillarni qayd etishning asosiy usuli sifatida 
bayonnomada dalillarni qayd etish tartibi, ik-
kinchi usul sifatida esa dalillarni qayd etishda 
yordamchi usullar (bayonnomaga ilovalar)ni 
belgilaydi.

Amaldagi qonunchilikka koʻra, maʼlu-
motlar va narsalar tergov harakati yoki sud 
majlisi bayonnomasida qayd etilganidan ke-
yingina ulardan dalil sifatida foydalanish 
mumkin.

Bayonnomalar yuritish uchun masʼuliyat 
surishtiruv va dastlabki tergov bosqichida 
surishtiruvchi va tergovchi, sudda esa raislik 
qiluvchi va sud majlisi kotibi zimmasiga yuk-
latiladi.

Bayonnomalarga: tergov yoki sud hara-
kati ishtirokchilari toʻgʻrisidagi maʼlumotlar, 
bu shaxslarga ularning huquq va majburi-
yatlari tushuntirilgani; tergov yoki sud ha-
rakatining oʻtkazilish joyi va vaqti, shart-
sharoitlari, jarayoni va natijalari, bunda to-
pilgan moddiy obyektlar tavsifi va ularning 
ish uchun ahamiyatli belgilari; tergov hara-
katlari yoki sud muhokamasi ishtirokchi-
lari tasdiqlashni soʻragan faktlar; ularning 
yuz berayotgan hodisa sabablari xususidagi 
koʻrsatmalari, tushuntirishlari, mulohazala-
ri; ular tomonidan berilgan iltimosnomalar, 
shikoyatlar, rad etishlar; tergov harakati 
olib borish yoki sud muhokamasi jarayoni-
dagi tartibbuzarlik holatlari, shuningdek, bu 
tartibbuzarliklarni bartaraf etish va oldini 
olish uchun koʻrilgan chora-tadbirlar kiriti-
ladi.

Shuningdek, qonunchilik dalillarni qayd 
etish uchun bayonnoma tuzish bilan bir qa-
torda quyidagi usullarni ham qoʻllash mum-
kinligini nazarda tutadi:

–  ovoz yozish, videoyozuv, kinotasvir, fo-
tosuratga tushirish;

– qoliplar tayyorlash;
– nusxalar olish;
– rejalar, sxemalar tayyorlash;
–  axborotni aks ettirishning boshqa usul-

larini qoʻllash.
Bunda surishtiruvchi, tergovchi, sud da-

lillarni mustahkamlashning yuqorida kelti-
rilgan usullarini qoʻllashga koʻmaklashish 
uchun mutaxassislarni jalb etishi mumkin.

Surishtiruvchi, tergovchi, sud tomoni-
dan dalillarni qayd etishning qanday usullari 
qoʻllangani, foydalanilgan apparatlar, asbob-
lar, uskunalar, materiallarning texnikaviy 
tavsifi keltirilib, bu ma’lumotlar tegishlicha 
tergov harakati yoki sud majlisi bayonnoma-
sida aks ettiriladi.

Tergov yoki sud harakatining borishi va 
natijalari aks ettirilgan fotosuratlar, fono-
grammalar, videoyozuvlar, kinotasvirlar, 
qoliplar, nusxalar, rejalar, sxemalar va bosh-
qalar bayonnomaga ilova qilinadi. Har qaysi 
ilovada tergov yoki sud harakatining nomi, 
oʻtkazilgan joyi, sanasi koʻrsatilgan izohlov-
chi matn boʻlishi lozim. Bu izohlovchi matnni 
surishtiruv va dastlabki tergov bosqichida su-
rishtiruvchi yoki tergovchi va xolislar, sudda 
esa raislik qiluvchi va sud majlisi kotibi oʻz 
imzosi bilan tasdiqlaydi.

Tadqiqot natijalari tahlili
Koʻzdan kechirish bayonnomasi bilan 

bogʻliq amaliyotda yuzaga keladigan mu-
ammolardan biri – bu bayonnomaga mu-
ayyan xato yuzasidan tuzatish yoki muay-
yan bir masala boʻyicha aniqlashtirish va 
oʻzgartirishlar kiritishdir.

I. Savitskaya hamda V. Nesvetayevlarning 
fikricha, mazkur harakatlar jinoyat-protses-
sual qonunchilik bilan taqiqlanmagan, shu 
bilan birga, kelgusida tushunmovchiliklarga 
sabab boʻlishi mumkin. Shu bois bunday ho-
latlarda koʻzdan kechirishni qaytadan amalga 
oshirish maqsadga muvofiq [7, 230-b.].

Fikrimizcha, yuqoridagi fikr qisman toʻgʻri. 
Chunki amaldagi jinoyat-protsessual qonun-
chilikda bu kabi xato va kamchiliklarni barta-
raf etish tartibi qisman belgilangan. Aniqrogʻi, 
Jinoyat-protsessual kodeksning 92-modda-
sida dalillarni qayd etishning toʻgʻriligini tas-
diqlash tartibi belgilangan boʻlib, unga koʻra, 
tergov harakatlari ishtirokchilari, shuningdek, 
sud muhokamasidagi taraflarning bu harakat-
lar jarayoni va natijalari aks ettirilgan bayon-
noma bilan tanishish, xuddi shuningdek, ba-
yonnomaga qoʻshimcha va tuzatishlar kiritish 
huquqlari taʼminlanishi kerak.

Surishtiruvchi yoki tergovchi tergov ha-
rakatlari tamom boʻlishi bilanoq bu harakat 
ishtirokchilariga bayonnomani oʻqib chi-
qishga imkon beradi yoxud iltimosiga koʻra, 
ularga oʻqib beradi. Shunday tartibda raislik 
qiluvchi yoki uning topshirigʻiga binoan, sud 
majlisi kotibi sud zalidan tashqarida bajaril-

gan sud harakati ishtirokchilari, shuningdek, 
taraflarni sud majlisi bayonnomasidagi ush-
bu sud harakatiga taalluqli yozuvlar bilan ta-
nishtiradi.

Ogʻzaki bildirilgan qoʻshimchalar, tuza-
tishlar, fikr-mulohazalar, eʼtirozlar, iltimoslar 
va shikoyatlar bayonnomaga kiritiladi. Yoz-
ma ravishda ifoda etilganlari esa bayonnoma-
ga ilova qilinadi. Oʻchirishlar yoki kiritilgan 
qoʻshimcha soʻzlar yoxud boshqa tuzatishlar-
ga bayonnoma oxiridagi imzolar oldidan izoh 
beriladi.

Tergov harakati bayonnomasi bilan ta-
nishgan shaxslar bayonnomaning har bir sa-
hifasi ostiga va uning oxiriga imzo chekadi.

Yuqoridagilardan koʻrish mumkinki, qo-
nun chiqaruvchi faqatgina tergov harakatla-
ri, shu jumladan, koʻzdan kechirish harakat-
lari amalga oshirilgan vaqtdagina tuzilgan 
koʻzdan kechirish bayonnomasiga oʻzgartirish 
kiritish tartibini belgilagan. Shu bilan birga, 
bayonnoma barcha ishtirokchilar tomonidan 
imzolanganidan keyin unga aniqlangan xato 
va kamchiliklar yuzasidan qoʻshimcha va tu-
zatishlar kiritish qonun bilan taqiqlanma-
gan. Shunday boʻlsa ham, koʻzdan kechirishni 
amalga oshirgan shaxs tomonidan koʻzdan 
kechirish bayonnomasiga qoʻshimcha va 
oʻzgartirishlar kiritish kelgusida mazkur ba-
yonnomaning sud tomonidan nomaqbul deb 
topilishiga sabab boʻlishi, shuningdek, sud-
tergov amaliyotida turlicha yondashuv va 
amaliyotlarni yuzaga keltirishi mumkin.

Shu sababli qonunchilikka bayonnomaga 
oʻzgartirish va qoʻshimchalar kiritish mum-
kin emasligi toʻgʻrisidagi normani kiritish 
oʻrinli. Xususan, Oʻzbekiston Respublikasi Ji-
noyat-protsessual kodeksining 90-moddasini 
quyidagicha tahrirdagi toʻrtinchi qism bilan 
toʻldirish taklif etiladi:

“Tergov harakati bayonnomasi tergov ha-
rakati ishtirokchilarining imzosi bilan tas-
diqlanganidan soʻng unga qoʻshimcha va 
oʻzgartirishlar kiritish mumkin emas”.

Koʻzdan kechirish bayonnomasining tuzi-
lishi masalasini tahlil qiladigan boʻlsak, ushbu 

masala yuzasidan mahalliy va xorijlik olimlar 
tomonidan turlicha oʻxshash hamda farqli il-
miy qarashlar bildirilgan. Xususan, mahalliy 
olimlarimizdan R. Abdullayevning fikricha, 
koʻzdan kechirish bayonnomasi quyidagi uch 
qismdan iborat:

– kirish qismi;
– taʼriflash (tadqiqot) qismi;
– yakunlash qismi [8, 26-b.].
Rus olimi A. Samoylovning fikricha esa 

koʻzdan kechirish bayonnomasi kirish, ba-
yon qismi va xulosa qismidan tashkil topadi   
[9, 9-b.].

Fikrimizcha, koʻzdan kechirish bayon-
nomasi tuzilishini nomlashning yuqorida-
gicha boʻlinishi mazkur olimlar tomonidan 
ushbu masalada turlicha qarashlar bildiril-
gan, degan xulosaga kelishimiz uchun yetarli 
boʻlmaydi. Shu bois quyida har bir olim tomo-
nidan yuqoridagicha tavsiflash orqali aynan 
qaysi holatlar nazarda tutilganligini koʻrib 
chiqamiz.

Bundan oldin milliy qonunchiligimizda 
ushbu masalaning reglamentatsiya qilini-
shi holatini tahlil qiladigan boʻlsak, qonun 
chiqaruvchi koʻzdan kechirish bayonnoma-
si tuzishning aniq tartibini belgilab qoʻygan. 
Xususan, Jinoyat-protsessual kodeksning 
141-moddasiga koʻra, koʻzdan kechirish jara-
yoni va natijalarini qayd etish uchun tergovga 
qadar tekshiruvni amalga oshiruvchi organ-
ning mansabdor shaxsi, surishtiruvchi yoki 
tergovchi koʻzdan kechirish oʻtkazilganligi 
toʻgʻrisida bayonnoma tuzadi, sud esa 
koʻzdan kechirish jarayoni va uning natijala-
rini sud majlisi bayonnomasida qayd etadi.

Bayonnomada koʻzdan kechirish davomi-
da topilgan barcha narsalar, ular qanday tar-
tibda koʻzdan kechirilgan boʻlsa, xuddi shu 
tartibda, koʻzdan kechirish paytida qanday 
holatda kuzatilgan boʻlsa, xuddi shu holatda 
qayd etiladi. Koʻzdan kechirish chogʻida topil-
gan va olingan barcha izlar, narsalar va huj-
jatlar sanab oʻtiladi. Olingan buyumning ega-
siga tegishli maʼlumotnoma yoki bayonnoma-
ning nusxasi beriladi.

Bundan tashqari, bayonnomada quyidagi-
lar koʻrsatilgan boʻlishi lozim:

– koʻzdan kechirish qaysi vaqtda, qanday 
ob-havoda va qanday yorugʻlikda oʻtkazilgani;

–  qanday ilmiy-texnika vositalari qoʻl-
langani va qanday natijalar olingani; 

–  koʻzdan kechirishda koʻmaklashish 
uchun kimlar jalb qilingani va koʻmaklashish 
nimada oʻz aksini topgani; 

– qanday narsalar va hujjatlar qay tartib-
da qanday muhr bilan muhrlangani; 

– koʻzdan kechirilganidan keyin murda va 
ish uchun ahamiyatli boʻlgan narsalarning qa-
yerga yuborilgani.

R. Abdullayevning bayon etishicha, koʻz-
dan kechirish bayonnomasining kirish qismi-
da quyidagilar koʻrsatiladi:

1) koʻzdan kechirish uchun asos;
2)  hodisa toʻgʻrisida xabar bergan shaxs 

va xabar kelib tushgan vaqt;
3) bayonnoma tuzayotgan shaxsning lavo-

zimi, ismi, otasining ismi va familiyasi;
4)  koʻzdan kechirish ishtirokchilarining 

lavozimi, ismi, otasining ismi va familiyasi;
5) xolislarning yashash manzili, ismi, ota-

sining ismi va familiyasi.
Shuningdek, bayonnomaning kirish qismi-

da hodisa joyini koʻzdan kechirishda qatna-
shayotgan mutaxassisga uning huquq va maj-
buriyatlari tushuntirilgani hamda oʻz majburi-
yatlarini bajarishdan bosh tortganlik yoki rad 
etganlik uchun javobgarlik toʻgʻrisida ogohlan-
tirilgani qayd etiladi va imzo bilan tasdiqlanadi.

Bundan tashqari, bayonnomaning kirish 
qismiga xolislarga ularning huquq va majbu-
riyatlari tushuntirilgani hamda koʻzdan ke-
chirish qanday sharoitlarda amalga oshirila-
yotgani toʻgʻrisidagi maʼlumotlar ham kiritili-
shi kerak [8, 26-b.].

A. Samoylovning taʼkidlashicha, bayon-
nomaning dastlabki – kirish qismida hodisa 
sodir boʻlgan joyni koʻzdan kechirish davo-
mida ishlatiladigan texnik vositalar nomi, 
ulardan foydalanish shartlari va tartibi, ush-
bu texnik vositalardan foydalangan shaxslar 
koʻrsatilishi lozim [9, 14-b.].

V. Stelmax ushbu masalada fikr bildirib, 
xususan, koʻzdan kechirishning barcha ish-
tirokchilari bunday texnik vositalardan foy-
dalanish toʻgʻrisida ogohlantirilgani haqidagi 
maʼlumotni ham bayonnomada aks ettirish 
kerak, deb hisoblaydi [10, 31-b.].

A. Samoylov, shuningdek, bayonnoma-
ning kirish qismida hodisa sodir boʻlgan joyni 
koʻzdan kechirish paytida mavjud boʻlgan ho-
lat (ob-havo, yorugʻlik va boshqalar), shart-
sharoitni ham aks ettirish kerakligini ta’kid-
laydi [9, 15-b.].

Bizningcha ham yuqorida keltirib oʻtilgan 
barcha olimlar tomonidan bildirilgan yago-
na yondashuv – koʻzdan kechirish vaqtidagi 
shart-sharoitning bayonnomada koʻrsatilishi 
muhim hisoblanadi. Sababi bu orqali kelgusi-
da koʻzdan kechirish bayonnomasi ishonchli-
ligini baholashda aynan oʻsha vaqtda koʻzdan 
kechirish ishtirokchilari jarayonni toʻliq ang-
lay olganligi yoki bunday imkoniyatlarga ega 
boʻlmaganligi toʻgʻrisida xulosa chiqarish 
mumkin.

Koʻzdan kechirish bayonnomasining ke-
yingi bosqichi toʻgʻrisidagi fikrlarni tahlil qi-
ladigan boʻlsak, R.  Abdullayevning qayd eti-
shicha, taʼriflash bayonnomaning asosiy qismi 
hisoblanadi va unda koʻzdan kechirish tartibi 
hamda uning natijalari aks ettirilishi kerak. 
Har bir hodisa oʻziga xos xususiyatlarga ega 
boʻlsa-da, barcha holatlarda bayonnoma-
da quyidagilarning boʻlishi muhim ahamiyat 
kasb etadi:

–  hodisa joyining umumiy tavsifi: turar 
joy (koʻcha, yoʻl va boshqalar), uning hududi 
va atrofi, jinoyatchining hodisa joyiga kirishi 
hamda chiqib ketishi mumkin boʻlgan joylar;

–  bevosita hodisa sodir boʻlgan joydagi 
vaziyat: xonalarning oʻzaro joylashuvi, eshik, 
deraza, mebel va boshqa buyumlar joylashu-
vi, atrofdagi buyum va predmetlarning joyla-
shuvi;

– ochiq joy boʻlsa, koʻzdan kechirish hudu-
didagi tuproqning holati, oʻsimliklar mavjud-
ligi va daraxtlarning joylashuvi, atrofdagi bu-
yum va predmetlar joylashuvi;

–  barcha topilgan izlar, daliliy ahamiyat-
ga ega boʻlishi mumkin boʻlgan predmet va 
buyumlarning muayyan izchillikda berilgan 
taʼrifi:

–  hodisa qatnashchilari tomonidan qoldi-
rib ketilgan buyum va predmetlarning bataf-
sil taʼrifi (hodisa joyida paydo boʻlgan begona 
buyum va predmetlar);

–  hodisa joyidan yoʻqolgan buyum va 
predmetlar izlarining batafsil taʼrifi;

–  hodisa joyidagi “tushunarsiz” (gʻay-
rioddiy) holatlar, masalan, qulf ilmogʻi arra-
langan, lekin temir kukunlari yoʻq;

–  ashyoviy dalil sifatida olingan izlar va 
predmetlarni topish, qayd etish, olish hamda 
qadoqlash usullari va vositalari;

–  koʻzdan kechirish davomida ishlatilgan 
texnik vositalar, ularning turlari, modeli va 
ishlatilish usullari [8, 26-b.].

Shu kabi A. Samoylov ham hodisa sodir 
boʻlgan joyni koʻzdan kechirish bayonno-
masining ushbu qismi haqida fikr bildirib, 
xususan, u tavsiflovchi qismni koʻzdan ke-
chirish bayonnomasining eng asosiy qismi 
ekanligi, sababi aynan ushbu qismda hodi-
sa sodir boʻlgan joyni koʻzdan kechirishning 
butun jarayoni tasvirlanishi, unda ishtirok 
etgan shaxslarning barcha harakatlari aks 
etishi, shuningdek, topilgan barcha izlar va 
narsalar qayd etilishi zarurligini ta'kidlagan. 
U hodisa sodir boʻlgan joyni koʻzdan kechi-
rishning oʻziga xos xususiyatidan kelib chi-
qib, tergovchi hodisa sodir boʻlgan joyni 
koʻzdan kechirgan shaxs sifatida bayonno-
mada oʻz bilimiga asoslangan biron-bir xulo-
sani yoza olmaydi, deb hisoblaydi. 

Uning fikricha, bayonnomaning ush-
bu qismida faqat hodisa sodir boʻlgan joyni 
koʻzdan kechirish paytida aniqlangan barcha 
faktlar koʻrsatilishi lozim. Jinoyat protses-
si va kriminalistika nazariyasi hodisa sodir 
boʻlgan joyni koʻzdan kechirish bayonno-
masida topilgan barcha narsalar va izlarni 
tavsiflashga qaratilgan muayyan talablar 
ishlab chiqadi. Bunda tergovchi topilgan ob-
yektni koʻrgan holatida tasvirlaydi. Barcha 

oʻlchamlar oʻlchash vositalari yordamida 
amalga oshiriladi. Agar topilgan narsaning 
qismlarini tavsiflashning iloji boʻlmasa, ter-
govchiga ochiq soʻzlardan foydalanishga 
ruxsat beriladi, lekin koʻp hollarda tergovchi 
mutaxassisga murojaat qiladi.

Shuni taʼkidlash kerakki, hodisa sodir 
boʻlgan joyni koʻzdan kechirish paytida ter-
govchi tomonidan bayon etilgan obyektning 
nomi juda muhim, chunki bu nom koʻp hollar-
da jinoyat ishining oxirigacha qoladi va bosh-
qa tergov harakatlarida qoʻllanadi. Shu sabab-
li bunday nomlar sifatida tabiati aniq boʻlgan 
narsalar (stol, stul, shisha, sovitkich va bosh-
qalar)dan foydalanilishi kerak [9, 25-b.]. 

Fikrimizcha, yuqorida keltirib oʻtilgan 
qaydlar tahlili R. Abdullayev tomonidan ba-
yonnomaning asosiy qismi mazmuni kengroq 
ochib berilganligini koʻrsatadi. 

Shu bilan birga, A. Samoylovning koʻzdan 
kechirish bayonnomasida uni amalga oshir-
gan shaxsning xulosasi koʻrsatilmasligi ha-
qidagi fikrini toʻliq qoʻllab-quvvatlaymiz. Sa-
babi mazkur tergov harakati tergovchi xulo-
salarini emas, balki aniq obyektiv voqeliklar, 
holatlar, jinoyat izlari va ish uchun muhim 
boʻlgan boshqa maʼlumotlarni qayd etishga 
qaratilgan.

K. Indikning fikricha, hodisa sodir boʻlgan 
joyni koʻzdan kechirish bayonnomasining 
tavsiflovchi qismi sarlavhalar bilan qismlarga 
boʻlinishi kerak (masalan, koridorni koʻzdan 
kechirish va sh.k.). Shuningdek, hodisa so-
dir boʻlgan joyni koʻzdan kechirish paytida 
yuzaga kelgan turli xil holatlar, jumladan, 
oʻtkir hidli moddalarning aniqlanganligi, 
yorugʻlikning oʻzgarganligi kabi muhim ma-
salalar ham bayonnomada aks ettiriladi [11, 
273-b.].

Koʻzdan kechirish bayonnomasining oxir-
gi qismi haqidagi fikrlarni tahlil qilsak, ma-
halliy olimlarimiz tomonidan bildirilgan fikr-
ga koʻra, bayonnomaning yakuniy qismida 
quyidagilar koʻrsatiladi:

– agar hodisa joyida murda boʻlsa, uni tek-
shirish uchun qayerga joʻnatilganligi;

–  koʻzdan kechirish davomida olingan 
barcha izlar va ashyoviy dalillar sanab oʻtiladi 
hamda ularning qadoqlanish tartibi, muhr-
langanligi qayd etiladi, har bir qadoqlashda 
xolislar va mutaxassis imzolarining boʻlishi 
taʼminlanadi;

–  mutaxassis va xolislarga bayonnoma 
oʻqib eshittiriladi hamda ularning qoʻshimcha 
va eʼtirozlari koʻrsatiladi;

– koʻzdan kechirishning boshlanishi va tu-
gash vaqtlari qayd etiladi;

–  bayonnomaga ilovalar qo‘shiladi (reja-
sxema, izlar qolipi va boshq.) [8, 26-b.].

Shuningdek, A. Samoylovning fikricha, ho-
disa sodir boʻlgan joyni koʻzdan kechirish ba-
yonnomasining yakuniy qismi quyidagilarni 
oʻz ichiga oladi:

– tergov harakatining barcha ishtirok-
chilari bayonnoma bilan tanishganligi toʻgʻ-
risidagi yozuv;

– hodisa sodir boʻlgan joyni koʻzdan kechi-
rish ishtirokchilarining bildirgan bayonotlari, 
ular tomonidan aniqlangan xato va kamchi-
liklar, ularning fikriga koʻra, noqonuniy hi-
soblangan holatlar [9, 28-b.].

Hodisa sodir boʻlgan joyni koʻzdan kechi-
rish bayonnomasini tuzishda yuzaga keladi-
gan muammolarga toʻxtaladigan boʻlsak, bu 
toʻgʻrisida soha olimlari tomonidan turlicha 
qarashlar bildirilgan.

A. Bachiyevaning taʼkidlashicha, bunday 
muammolarning asosiylaridan biri – bu ba-
yonnomaning qiyin oʻqilishi hamda tarkibida 
yetarlicha maʼlumotlarning mavjud emasligi-
dir [12, 41-b.].

Bizningcha ham mazkur muammo dolzarb 
boʻlib, xususan, amaliyotda uchrab turadi-
gan jinoyat izlarining bayonnomada umu-
man yoki yetarli darajada tavsiflanmasligi, 
koʻzdan kechirilgan hududning notoʻgʻri izoh-
lanishi, maʼlumotlarning koʻzdan kechirish-
dagi real harakatlar ketma-ketligi bilan mos 
kelmasligi kabi xato va kamchiliklar bunga 
misol boʻla oladi.

O.  Karnauxovaning fikricha, ayrim hol-
larda bayonnomada hodisa sodir boʻlgan 

joyni koʻzdan kechirish ishtirokchilarining 
harakatlari tizimli ravishda bayon etilmay-
di. Bu esa kelgusida bunday bayonnomadan 
hodisa sodir boʻlgan joyning holati, izlar, 
obyektlar va narsalar topilgan joy, shuning-
dek, ular orasidagi mavjud munosabatlarni 
aniqlashda qiyinchiliklarni yuzaga keltiradi 

[13, 149-b.].
A. Dvorkin hamda L. Bertovskiylar 

ham mazkur muammoning dolzarbligini 
taʼkidlab, xususan, koʻzdan kechirish ba-
yonnomasida xonani qulflaydigan qulfning 
murvati yoki kishanida arralash izlari bor-
ligi koʻrsatilganligi, ammo eshik oldida me-
tall qirindilari bor-yoʻqligi, arralash amal-
ga oshirilgan temir arra qidirilganligi va 
ushbu qidiruv natijalari qanday ekanligi 
koʻrsatilmaganligi kabi holatlarni bunga mi-
sol qilib koʻrsatadi [14, 230-b.].

Fikrimizcha, koʻzdan kechirish bayonno-
masidagi maʼlumotlar, xususan, koʻzdan ke-
chirishni amalga oshiruvchi shaxs harakat-
lari ketma-ketligining tizimli ravishda bayon 
etilmasligi kelgusida mazkur bayonnomadan 
foydalanishda turli muammo va tushunmov-
chiliklar keltirib chiqarishi mumkin. Sababi, 
odatda, sudlar muayyan jinoyat ishini koʻrib 
chiqishda ishning barcha holatlari bilan bir-
galikda koʻproq koʻzdan kechirish bayonno-
malariga ham tayanadi [15, 92-b.]. 

Xulosalar
Qonunchilikka bayonnomaga u imzolan-

ganidan keyin oʻzgartirish va qoʻshimchalar 
kiritish mumkin emasligi toʻgʻrisidagi nor-
mani kiritish lozim. Xususan, Oʻzbekiston 
Respublikasi Jinoyat-protsessual kodeksi-
ning 90-moddasini quyidagicha tahrirdagi 
toʻrtinchi qism bilan toʻldirish taklif etiladi:

“Tergov harakati bayonnomasi tergov ha-
rakati ishtirokchilarining imzosi bilan tas-
diqlanganidan soʻng unga qoʻshimcha va 
oʻzgartirishlar kiritish mumkin emas”.

Koʻzdan kechirish bayonnomasi ki-
rish, asosiy qism va yakunlovchi qismlarga 
boʻlinib, tergov amaliyotida mazkur tartibga 
rioya qilmaslik bayonnoma tuzilishida tur-

li xato-kamchiliklar, shuningdek, kelgusida 
undan foydalanishda murakkabliklar keltirib 
chiqaradi.

Koʻzdan kechirish bayonnomasini tuzish-
da yuzaga keladigan muammolar kelgusida 
mazkur bayonnomadan foydalanishda turli 
tushunmovchiliklarga sabab bo‘lishi mumkin. 
Bunday muammolarga bayonnomaning qiyin 
oʻqiladigan usulda tuzilganligi, tarkibida ye-

tarlicha maʼlumotlarning mavjud emasligi, ji-
noyat izlarining bayonnomada umuman yoki 
yetarli darajada tavsiflanmasligi, koʻzdan 
kechirilgan hududning notoʻgʻri izohlanishi, 
maʼlumotlarning koʻzdan kechirishdagi real 
harakatlar ketma-ketligi bilan mos kelmasli-
gi, koʻzdan kechirish ishtirokchilarining ha-
rakatlari tizimli ravishda bayon etilmaganligi 
kabilar misol boʻla oladi.

